
grand-ducaux d’exécution, en mettant un accent particulier 
sur les procédures d’autorisation, le monitoring, le fonc
tionnement du système de conseil, la définition de l’agri
culteur actif et l’effet des mesures environnementales ;
– de procéder en 2026 à une évaluation de l’application de 
la loi, en prenant en compte les recommandations émises 
par la Commission européenne dans le cadre de son rap-
port de 2025 d’évaluation du fonctionnement du nouveau 
modèle de mise en œuvre par les États membres ;
– à adapter, si nécessaire, la loi et les règlements grand-
ducaux y relatifs en prenant en considération les expérien-
ces pratiques des agriculteurs et des viticulteurs.
(s.) Tess Burton, Gilles Baum, François Benoy, Yves 
Cruchten, Chantal Gary, Gusty Graas.
Vote sur la motion 1 modifiée
Kënne mer dann elo iwwert déi Motioun ofstëmmen? 
Wien d’accord ass, dee soll dann d’Hand an d’Luucht 
hiewen.
Wien ass dergéint?
Wien enthält sech?
Domat ass déi Motioun eestëmmeg ugeholl.
Motion 2
(La motion 2 de Mme Martine Hansen est retirée.)

10. 8230 – Projet de loi portant modifica
tion de la loi modifiée du 15 juillet 2022 
visant à mettre en place un régime d’ai-
des aux entreprises particulièrement tou-
chées par la hausse des prix de l’énergie 
causée par l’agression de la Russie contre 
l’Ukraine

Als nächste Punkt um Ordre du jour steet de Projet de 
loi 8230 iwwert d’Bäihëllefe fir Entreprisen, déi vun 
der Energiepräishausse betraff si wéinst der Aggres-
sioun vu Russland géint d’Ukrain.
Op Propositioun vun der Kommissioun gëtt no der 
Presentatioun vum Rapporter ouni Diskussioun iw-
wert de Projet de loi ofgestëmmt. An d’Wuert huet 
elo direkt de Rapporter vun dësem Projet de loi, den 
honorabelen Här Yves Cruchten.
Rapport de la Commission spéciale « Tripartite »
M. Yves Cruchten (LSAP), rapporteur | Merci, Här 
President. Och ech probéieren, et esou kuerz wéi 
méiglech ze maachen, mee e puer Wuert muss ech 
awer leider dozou soen. D’Energiekris ass nämlech 
leider nach net eriwwer. Och wann d’Froe ronderëm 
den Approvisionnement un Energie fir de Bierger bei 
den héijen Temperaturen, déi mer de Moment hunn, 
vläicht manner present ass, sou bleift d’Energiekris fir 
déi ekonomesch Acteure leider nach ëmmer op der 
Dagesuerdnung.
D’Gesetz vum 15. Juli, wat e Regimm vun Hëllefe fir 
d’Entreprisen agefouert huet, ass op en Enn komm.
Den 3. Mäerz dëst Joer ass allerdéngs schonn am Ka-
der vun der Tripartitt déi politesch Decisioun geholl 
ginn, fir dat Gesetz ze verlängeren.
D’EU-Kommissioun huet an hirem Schreiwes vum 9. 
Mäerz de Memberstaaten de Wee opgemaach, fir 
kënnen d’Hëllefe bis Enn Dezember dëst Joer ze ver-
längeren. Domadder war dann och de Wee fräi fir dat 
Gesetz hei.
Déi politesch Decisioun aus dem Tripartitt-Accord gëtt 
mat dësem Text ëmgesat. Dëst Gesetz bewierkt eng 
Stabiliséierung vun den Energiekäschte fir d’Betriber 
hei am Land. Dëst si Betriber ... Also ech wéilt nach 

eng Kéier rappeléieren, dass mat dësem Gesetz an 
der Haaptsaach déi energieintensiv Betriber viséiert 
sinn. Dëst si Betriber, déi méi wéi 1,5 % respektiv méi 
wéi 3 % vun hirem Chiffre d’affaires ausginn hunn 
oder vun der Valeur vun hirer Produktioun fir Ener-
giekäschte wärend der Referenzperiod. Dës Referenz-
period ass d’Joer 2021.
Bei Betriber, déi eréischt am Laf vum Joer 2021 ge-
grënnt gi sinn, erstreckt sech d’Referenzperiod just op 
déi Méint vun deem Joer, wärend deenen de Betrib och 
effektiv existéiert huet. Fir Biogasproduzenten, Produ
zente vu Wäermt oder Exploitante vu Wärmenetzer 
geet mat dësem Gesetzestext d’Period, fir déi si eng 
staatlech Hëllef an Usproch huele kënnen, vu 6 Méint 
elo op 23 Méint erop, dëst well d’Joer 2022 an Zukunft 
an déi eligibel Period mat integréiert gëtt.
Dës Ännerung mécht och Sënn, well grad d’lescht 
Joer de Sprong bei de Präisser vun der Energie beson
nesch grouss war.
ASBLe kënnen an Zukunft och an de Genoss vun enger 
staatlecher Hëllef kommen, wa si dann eng Aktivitéit 
aus dem Gesetz iwwert den Accès zum Artisanat, Com-
merce, Industrie oder zu liberale Beruffer ausüben. 
D’Hëllefe moosse sech op Basis vun de Méikäschten un 
Äerdgas, Stroum, Wäermt, Keelt, Diesel oder Biogas, 
déi de Betrib par rapport zu der Referenzperiod 2021 
hat.
Et gëtt also Mount fir Mount d’Differenz gerechent 
tëschent deem Präis, deen de Betrib bezuele muss, 
an deem duerchschnëttleche Referenzpräis. Esou 
wäit déi eligibel Käschten.
De Montant vun der Hëllef variéiert en fonction vun 
der energeetescher Intensitéit vun der Aktivitéit en-
gersäits a vun der wirtschaftlecher Situatioun vum 
Betrib anerersäits.
E Beispill vläicht: Eng Entreprise, där hiert Resultat 
viru Steieren negativ ass oder wéinstens ëm 40 % 
erofgaangen ass par rapport zu 2021, kritt 65 % vun 
den eligibele Käschten als Hëllef an net just 40 % oder 
50 %. Schafft dës Entreprise dann och nach an engem 
Secteur, deen an engem besonnesche Mooss vun der 
Hausse vun den Energiepräisser betraff ass, da kann 
d’Hëllef souguer bis op 80 % klammen. Kritt e Betrib 
méi wéi 50 Milliounen Euro staatlech Hëllef, da muss 
dëse Betrib ee Joer, nodeems en d’Hëllef kritt huet, 
dem Minister e Plang virleeën, wéi e seng Empreinte 
carbonique reduzéiere wëll oder alternativ Mesüren 
huelen am Sënn vun der Ëmwelt oder nach vun der 
Sécherheet vum energeeteschen Approvisionnement, 
wéi zum Beispill Investissementer an d’Energieeffi-
zienz.
Wéi mer erkenne kënnen, sinn d’Hëllefen aus dësem 
Gesetz esou agencéiert, datt se beschtméiglech den 
individuelle Situatioune vun engem Betrib Rechnung 
droe kënnen.
Mir weiten also dat bestoend Gesetz aus op méi 
potentiell Beneficiairen, ouni d’Approche vun der Ver-
hältnisméissegkeet an der Selektivitéit falen ze loos-
sen.
Et ass also vun Ufank un e gudden Equiliber an dë-
sem Gesetz fonnt ginn, well d’Hëllefe méiglechst ci-
bléiert sinn, ouni datt se esou verschachtelt wären, 
dass een den Iwwerbléck komplett verléiere géif. De 
Staatsrot huet a sengem Avis vum 20. Juni keng Op-
position formelle ausgedréckt a just e puer Modifika-
tioune proposéiert.
Zum Schluss nach e Wuert zu de Beruffskummeren: 
Souwuel d’Chambre des Salariés wéi d’Chambre de 
Commerce begréissen dësen Text. D’Chambre des 
Salariés wënscht sech, dass d’Betriber net vun der 
Situatioun géife profitéieren, fir hir Margen elo ze 

héijen. An d’Chambre de Commerce hirersäits gëtt ze 
bedenken, dass de budgetären Impakt warscheinlech 
géif eropgoen a weist sech am Fong verwonnert do-
riwwer, dass d’Fiche financière vum Gesetz net vun 
engem zousätzleche finanziellen Impakt ausgeet.
Wichteg ass menger Meenung no, dass mir e breede 
Konsens an eiser Gesellschaft behalen, dass mir sou-
wuel d’Stéit wéi d’Betriber musse souwäit ënnerstët-
zen, wéi et eeben néideg ass.
Mir wäerten alleguerten nach e bëssen Ausdauer be-
hale mussen.
Am beschte wäert eis dat geléngen, wa mir een deem 
anere Versteesdemech entgéintbréngen an als Ge-
sellschaft zesummenhalen. An ech wéilt der Regie-
rung felicitéieren duerfir, datt se Weeër gesicht huet 
a fonnt huet, zesumme mat de Sozialpartner, fir sou-
wuel de Bierger wéi och de Betriber an dëser Situa
tioun séier a konsequent ënnert d’Äerm ze gräifen.
Ech erënneren drun, datt sech de Budget fir dësen 
Hëllefsregimm op 375 Milliounen Euro beleeft. Dat 
ass net näischt. Mee nieft villen Hëllefe fir d’Privatme-
nagë sinn dat heiten och gutt investéiert Suen.
A vun dëser Plaz soen ech Iech Merci an ech ginn den 
Accord vun der LSAP-Fraktioun.
Plusieurs voix | Très bien!
M. Fernand Etgen, Président | Merci villmools dem 
Här Rapporter Yves Cruchten.
D’Regierung huet d’Wuert, den Här Wirtschaftsminis-
ter Franz Fayot.
Prise de position du Gouvernement
M. Franz Fayot, Ministre de l’Économie | Jo, merci, 
Här President. Merci och dem Yves Cruchten fir säi 
ganz gudden a komplette Rapport.
Ech géif mer wënschen, dass et géif eng breet Zou
stëmmung gi fir dëst Gesetz. Et ass, mengen ech, e 
Gesetz, wat och relativ konsensuell ass a wat och de 
Betriber Planungssécherheet gëtt, fir effektiv an enger 
Energiekris, déi nach net fäerdeg ass, gutt iwwert 
d’Ronnen ze kommen an engem Ëmfeld, wat wirt-
schaftlech fir de Moment keen einfacht ass. Dofir hof-
fen ech op déi breet Zoustëmmung vun der Chamber.
Merci.
M. Fernand Etgen, Président | Merci, Här Minister.
Mir kommen dann elo zur Ofstëmmung iwwert de 
Projet de loi 8230. Den Text steet am Document parle
mentaire 82304.
Vote sur l’ensemble du projet de loi 8230 et dispense 
du second vote constitutionnel
D’Ofstëmme fänkt un. Mir maachen de Vote par pro-
curation. De Vott ass ofgeschloss.
De Projet de loi ass mat 57 Jo-Stëmmen, kenger Nee-
Stëmm an 2 Abstentiounen ugeholl.
Ont voté oui : Mmes Diane Adehm, Nancy Arendt épouse 
Kemp, MM. Emile Eicher, Félix Eischen, Paul Galles (par  
M. Laurent Mosar), Léon Gloden (par M. Jean-Marie 
Halsdorf), Jean-Marie Halsdorf, Mme Martine Hansen,  
MM. Max Hengel (par Mme Nancy Arendt épouse Kemp), 
Aly Kaes (par Mme Martine Hansen), Marc Lies,  
Mme Elisabeth Margue, M. Georges Mischo (par M. Jean-
Paul Schaaf), Mme Octavie Modert, MM. Laurent Mosar, 
Gilles Roth, Jean-Paul Schaaf, Marc Spautz, Serge Wilmes 
(par M. Marc Lies), Claude Wiseler (par Mme Elisabeth 
Margue) et Michel Wolter ;
Mme Barbara Agostino, MM. Guy Arendt, André Bauler, 
Gilles Baum, Mme Simone Beissel, MM. Frank Colabianchi, 
Fernand Etgen, Gusty Graas, Mme Carole Hartmann,  

MM. Pim Knaff (par M. Gusty Graas), Claude Lamberty et 
Mme Lydie Polfer (par M. André Bauler) ;
Mme Simone Asselborn-Bintz, M. Dan Biancalana,  
Mmes Tess Burton (par Mme Cécile Hemmen), Francine 
Closener, MM. Yves Cruchten, Mars Di Bartolomeo,  
Mme Cécile Hemmen, M. Dan Kersch, Mme Lydia Mutsch et 
M. Carlo Weber ;
Mme Semiray Ahmedova, M. François Benoy, Mmes Djuna 
Bernard, Stéphanie Empain, Chantal Gary, M. Marc 
Hansen, Mme Josée Lorsché, M. Charles Margue et  
Mme Jessie Thill ;
MM. Jeff Engelen, Fernand Kartheiser et Fred Keup ;
MM. Sven Clement et Marc Goergen.
Se sont abstenues : Mmes Myriam Cecchetti et Nathalie 
Oberweis.
Freet d’Chamber d’Dispens vum zweete Vote constitu-
tionnel?
(Assentiment)
Et ass also dann esou decidéiert.

11. 8093 – Projet de loi portant approba-
tion de l’« Agreement on the status and 
privileges and immunities of the Interna
tional Committee of the Red Cross be- 
tween the Grand Duchy of Luxembourg 
and the International Committee of the 
Red Cross », fait à Luxembourg, le 1er juin 
2022

Mir kommen elo zum Projet de loi 8093, en Accord 
mam Internationale Kommitee vun der Croix-Rouge 
iwwer hire Statut, Privileegien an Immunitéit. D’Riede-
zäit ass nom Basismodell festgeluecht. A Rapporter ass 
nach eng Kéier den honorabelen Här Yves Cruchten.
Rapport de la Commission des Affaires étrangères et 
européennes, de la Coopération, de l’Immigration et 
de l’Asile
M. Yves Cruchten (LSAP), rapporteur | Merci, Här 
President. De Projet de loi 8093, deen de 7. Novem-
ber zejoert vum Ausseminister deposéiert ginn ass, 
approuvéiert den Accord tëschent Lëtzebuerg an dem 
Kommitee vum Internationale Roude Kräiz, kuerz 
CICR. Dësen Accord erméiglecht, datt de CICR sech 
hei zu Lëtzebuerg néierloosse kann an eng Partie Pri-
vileegien an Immunitéiten zougesprach kritt.
Mir erkennen am Accord d’Personnalité juridique vum 
CICR un a ginn dem CICR an och sengem Personal Pri-
vileegien an Immunitéiten, déi fir de Fonctionnement 
vun dëser wichteger Organisatioun noutwendeg sinn.
Zum Sëtz vum CICR gehéiert och en Datacenter vun der 
Sécherheetsnorm Tier IV. D’Obligatioune vun dësem 
Datacenter ginn an engem zousätzleche Contrat de 
liaison definéiert.
Et ass en eemolege Projet, datt d’Cyberspace-De-
legatioun vum CICR sech zu Lëtzebuerg wäert néier- 
loossen. D’Zesummenaarbecht tëscht dem Internatio-
nale Roude Kräiz a Lëtzebuerg geet op 1991 zréck an 
de CICR ass um finanziellen an och um strateegesche 
Plang eisen éischte Partner am Beräich vum Humani-
tären. Dobäi kënnt, datt den eetheschen a verantwor-
tungsvollen Ëmgang mat Donnéeën en neit Theema 
an der humanitärer Hëllef ass. D’Konflikter ginn ee-
ben haut och am Cyberspace ausgedroen an domat 
sinn och déi humanitär Organisatioune betraff.
Dat Internationaalt Rout Kräiz huet en eenzegaar-
tegt Mandat vun der internationaler Gemeinschaft, 
dat sech op d’Genfer Statute baséiert, e Mandat fir 

Liewen ze retten an Affer vun arméierte Konflikter ze 
schützen. Dofir huet de CICR e spezielle Statut, dee 
sech vun den ONGen ënnerscheet.
Onparteilechkeet a Confidentialitéit si fir d’Aarbecht 
vum Internationale Roude Kräiz ganz, ganz, ganz 
wichteg. Fir déi nei Missioune vu senger Cyberspace-
Delegatioun huet dat Internationaalt Rout Kräiz sech 
ganz bewosst fir Lëtzebuerg decidéiert mam Zil, Léi-
sungen ze entwéckelen, fir zum Beispill Beneficiairë 
vun humanitärer Hëllef an hir Donnéeë viru Cyber-
attacken ze schützen. Eist Land kritt domat d’Gelee-
ënheet, och am Beräich vun der Action humanitaire 
seng Virreiderpositioun, wat d’Datenzentre mat héije 
Sécherheetsnormen ugeet, weider auszebauen.
Dat Ganzt léisst sech och an eis Strategie „Digital 
Luxembourg“ aschreiwen, mat där mir eis aktiv fir 
eng positiv digital Transitioun asetzen.
Fir op de Projet de loi zréckzekommen: De Staatsrot 
hat a sengem Avis vum 26. Mee zwar keng Remark 
zu deem eenzegen Artikel vum Gesetzesprojet, en 
ass awer op den Accord agaangen. An zwar huet de 
Staatsrot ervirgestrach, datt dat Internationaalt Rout 
Kräiz net dem RGPD ënnerläit.
De Staatsrot fënnt et komplizéiert, datt am Accord 
keen Ënnerscheed gemaach gëtt tëschent Donnéeën, 
déi mat der humanitärer Aarbecht vum Internatio-
nale Roude Kräiz a Verbindung stinn, an aneren Don-
néeën, beispillsweis de Personaldonnéeën.
Mir hunn dëse Punkt och an der Kommissioun de 5. 
Mee (veuillez lire: de 5. Juni) diskutéiert. Do hu mir 
ausféierlech erkläert kritt, datt d’Neutralitéit vum Inter-
nationale Roude Kräiz essentiel ass. De CICR muss vun 
alle Parteien als neutral unerkannt ginn, fir seng Roll 
kënne voll wouerzehuelen a fir och dat néideg Ver-
trauen ze hunn. Dofir muss dat Internationaalt Rout 
Kräiz seng eege Reegele kënnen applizéieren, woubäi 
ze ënnersträichen ass, dass ganz vill Dispositioune vun 
den Dateschutzreegele vum Internationale Roude Kräiz 
identesch zu eisem RGPD sinn oder op d’mannst deem 
selwechte Standard entspriechen. Nëmmen esou kann 
de CICR als „honest broker“ unerkannt ginn.
Iwwregens sinn och d’UNO, Interpol oder nach de 
Conseil de l’Europe änlech vum RGPD ausgeholl.
Zum Projet de loi goufen et weider keng Avisen. 
D’Kommissioun huet de schrëftleche Rapport de 7. 
Juli ugeholl.
Ech soen Iech villmools Merci fir d’Nolauschteren a 
ginn den Accord vun der LSAP.
M. Fernand Etgen, Président | An ech soen dem Rap-
porter Yves Cruchten Merci a ginn d’Wuert weider un 
den éischten ageschriwwene Riedner, déi honorabel 
Madamm Martine Hansen.
Discussion générale
Mme Martine Hansen (CSV) | Jo, merci, Här Presi
dent. Dem Rapporter, dem Yves Cruchten, e ganz 
grousse Merci. En huet alles gesot. An domadder ginn 
ech den Accord vun eiser Fraktioun.
M. Fernand Etgen, Président | Merci, Madamm 
Hansen. An ech ginn d’Wuert weider un den Här Gusty 
Graas.
M. Gusty Graas (DP) | Jo, u sech kann ech dat sel-
wecht soen, wat d’Madamm Hansen elo gesot huet, 
just am Numm vun der DP. Ech soen och dem Här 
Cruchten villmools Merci an da ginn ech och d’Zou
stëmmung. Merci.
Une voix | Très bien!
M. Fernand Etgen, Président | Merci, Här Graas. An 
elo ass d’Wuert fir d’Madamm Djuna Bernard.

Mme Djuna Bernard (déi gréng) | Bon, ech géif elo 
ganz gären e bëssen op d’Geschicht vum CICR agoen. 
1863 gegrënnt, d’Schluecht vu Solferino, den Henry 
Dunant, wie kennt et net. Et läit eis alleguer um Häerz.
Ech weess awer, Dir hutt alleguerten nach ganz vill 
aner wichteg Projeten an dowéinster ginn ech den 
Accord vun der grénger Fraktioun.
(Interruption)
M. Fernand Etgen, Président | Merci, Madamm 
Bernard. An ech ginn d’Wuert weider un den Här 
Fernand Kartheiser.
M. Fernand Kartheiser (ADR) | Jo, Här President, 
villmools merci. Och vun eiser Säit aus e grousse 
Merci fir de Rapport. Ech mengen, datt mer selbst-
verständlech, wat de Contenu vum Gesetz ugeet, hei 
all d’accord sinn. Mee mir sollten eis vläicht net do-
madder zefridde ginn. Well mir sinn an enger Situa-
tioun, wou mer och an Europa Krich hunn. Ech weess 
elo net, ob den Internationale Kommitee vum Roude 
Kräiz aktiv ass an der Ukrain. Ech ginn emol dovun 
aus, datt en dat ass. An ech mengen, datt mer sollte 
méi wäit goen hei a vläicht och dës Geleeënheet hue-
len, an dat ass vläicht de Message och un den Här Mi-
nister Fayot, fir d’Ënnerstëtzung fir den Internationale 
Kommitee vum Roude Kräiz nach ze verstäerken. Mir 
hu jo elo nach méi en direkte Lien mat deem Inter-
nationale Kommitee wéi bis elo. An den humanitäre 
Besoin ass onendlech grouss.
An ech mengen, mir sollten hei vläicht dann den Här 
Minister froen, ob et net méiglech ass, fir d’Ënner
stëtzung fir den Internationale Kommitee vum Roude 
Kräiz a sengen humanitäre Missiounen nach ze erhéi-
jen, besonnesch an deene schreckleche Situatiounen, 
déi mer am Abléck op eisem eegene Kontinent hunn.
Ech soen Iech Merci.
M. Fernand Etgen, Président | Merci, Här Kartheiser. 
An de leschten ageschriwwene Riedner ass den hono-
rabelen Här Sven Clement.
M. Sven Clement (Piraten) | Merci, Här President. 
Léif Kolleeginnen a Kolleegen, ech kann et leider net 
ganz esou kuerz maache wéi d’Kolleeginnen an d’Kol-
leege viru mer.
Plusieurs voix | O!
M. Sven Clement (Piraten) | Erlaabt mer awer dofir, 
direkt a menger Ried op déi zwee Projeten anzegoen, 
also op deen heiten an op deen nächsten, da spueren 
ech Iech dat herno.
Fir d’éischt also zum Projet vum Roude Kräiz: Lëtze-
buerg huet eng grouss Chance, datt d’Rout Kräiz hei 
esou gutt etabléiert ass an och eng ganz wichteg Aar-
becht leescht. Well ouni d’Rout Kräiz an d’Caritas hätt 
den Accueil vun den ukrainesche Flüchtlingen net 
esou gutt geklappt.
(Interruption)
E wier ouni si deelweis guer net ze meeschtere ge-
wiescht. An ech ginn … Dat ass ee Beispill vu villen. Et 
kéint een nach ganz vill aner Beispiller ginn.
Et gesäit een et och un den Aussoe vum Generalse-
kretär vum Internationale Roude Kräiz, deen explizitt 
d’Aarbecht vun dem lëtzebuergesche Roude Kräiz 
gelueft huet an där Situatioun. Et ass och wierklech 
ze begréissen, datt d’Rout Kräiz d’Urgence vun der 
Klimakris unerkennt an aktiv matschafft, fir d’Effekter 
vun der Kris op déi vulnerabelst Mënschen ofzefiede-
ren.
D’Rout Kräiz huet domat d’Vernetzung vun den inter-
nationale Problemursaache besser verstane wéi ver-
schidden Acteuren hei am Parlament, an dat erkenne 
mer un.


